
Shri Ganeshavajrapanjara Stotram ShrigaNeshaproktam

శ్రీగణేశప్రోక్తమ్    శ్రీగణేశవజ్రపఞ్జరస్తోత్రమ్   

(శ్రీశివ  ఉవాచ ।
వజ్రపఞ్జరకం   నాథ బ్రూహి  మే గణపప్రియమ్  ।
జ్ఞానమయం  మహాన్ధస్య  నాశకం సుఖదాయకమ్ ॥ ౩౬॥
శ్రీగణేశ  ఉవాచ ।
ఆదౌ నిత్యవిధిం కృత్వా పూజయిత్వా గజాననమ్ ।
వజ్రపఞ్జరకం   గ్రాహ్యం  సర్వాజ్ఞానవినాశనమ్  ॥ ౩౭॥)

త్రినేత్రం   గజాస్యం చతుర్బాహుధారం పరశ్వాదిశస్త్రైర్యుతం  భాలచన్ద్రమ్  ।
నరాకారదేహం సదాయోగశాన్తం గణేశం భజే సర్వవన్ద్యం  పరేశమ్ ॥ ౩౮॥
ఏవం ధ్యాత్వా గణేశానం మానసైరుపచారకైః   ।
పూజయేత్తం నమస్కృత్య ధారయేద్వజ్రపఞ్జరమ్   ॥ ౩౯॥
బిన్దురూపో  వక్రతుణ్డో  రక్షతు మే హృది స్థితః  ।
దేహాంశ్చతుర్విధాంస్తత్వాంస్తత్వాధారః సనాతనః ॥ ౪౦॥
దేహమోహయుతం హ్యేకదన్తః సోఽహం స్వరూపధృక్ ।
దేహినం మాం విశేషేణ రక్షతు భ్రమనాశకః  ॥ ౪౧॥
మహోదరస్తథా దేవో నానాబోధాన్ ప్రతాపవాన్  ।
సదా రక్షతు మే బోధానన్దసంస్థో  హ్యహర్నిశమ్ ॥ ౪౨॥
సాఙ్ఖ్యాన్  రక్షతు సాఙ్ఖ్యేశో  గజాననః సుసిద్ధిదః  ।
అసత్యేషు స్థితం  మాం స లమ్బోదరశ్చ రక్షతు ॥ ౪౩॥
సత్సు స్థితం  సుమోహేన వికటో మాం పరాత్పరః ।
రక్షతు భక్తవాత్సల్యాత్ సదైకామృతధారకః  ॥ ౪౪॥
ఆనన్దేషు  స్థితం  నిత్యం మాం రక్షతు సమాత్మకః ।
విఘ్నరాజో మహావిఘ్నైర్నానాఖేలకరః  ప్రభుః  ॥ ౪౫॥
అవ్యక్తేషు  స్థితం  నిత్యం ధూమ్రవర్ణస్వరూపధృక్   ।

మాం రక్షతు సుఖాకారః సహజః సర్వపూజితః ॥ ౪౬॥
స్వసంవేద్యేషు సంస్థం  మాం గణేశః స్వస్వరూపధృక్ ।
రక్షతుయోగభావేన సంస్థితో  భవనాయకః ॥ ౪౭॥
అయోగేషు స్థితం  నిత్యం మాం రక్షతు గణేశ్వరః ।
నివృత్తిరూపధృక్ సాక్షాదసమాధిసుఖే రతః ॥ ౪౮॥
యోగశాన్తిధరో మాం తు రక్షతుయోగసంస్థితమ్  ।
గణాధీశః ప్రసన్నాత్మా  సిద్ధిబుద్ధిసమన్వితః   ॥ ౪౯॥
పురో మాం గజకర్ణశ్చ  రక్షతు విఘ్నహారకః ।
వాహ్న్యాం యామ్యాం చ నైరృత్యాం  చిన్తామణిర్వరప్రదః  ॥ ౫౦॥
రక్షతు పశ్చిమే ఢుణ్ఢిర్హేరమ్బో   వాయుదిక్ స్థితమ్  ।
వినాయకశ్చోత్తరే తు ప్రమోదశ్చేశదిక్  స్థితమ్  ॥ ౫౧॥
ఉర్ధ్వం  సిద్ధిపతిః  పాతు బుద్ధీశోఽధః  స్థితం  సదా ।
సర్వాఙ్గేషు  మయూరేశః పాతు మాం భక్తిలాలసః ॥ ౫౨॥
యత్ర తత్ర స్థితం  మాం తు సదా రక్షతుయోగపః ।
పరశుపాశసంయుక్తో వరదాభయధారకః ॥ ౫౩॥
ఇదం గణపతేః ప్రోక్తం   వజ్రపఞ్జరకం   పరమ్ ।
ధారయస్వ మహాదేవ విజయీ త్వం భవిష్యసి ॥ ౫౪॥
య ఇదం పఞ్జరం  ధృత్వా యత్ర కుత్ర స్థితో  భవేత్ ।
న తస్య జాయతే క్వాపి భయం నానాస్వభావజమ్ ॥ ౫౫॥
యః పఠేత్ పఞ్జరం  నిత్యం స ఈప్సితమవాప్నుయాత్ ।
వజ్రసారతనుర్భూత్వా  చరేత్ సర్వత్ర మానవః ॥ ౫౬॥
త్రికాలం  యః పఠేన్నిత్యం స గణేశ ఇవాపరః ।
నిర్విఘ్నః సర్వకార్యేషు బ్రహ్మభూతో  భవేన్నరః ॥ ౫౭॥
యః శ‍ృణోతి గణేశస్య పఞ్జరం  వజ్రసంజ్ఞకమ్   ।
ఆరోగ్యాదిసమాయుక్తో భవతే గణపప్రియః  ॥ ౫౮॥
ధనం ధాన్యం పశూన్ విద్యామాయుష్యం పుత్రపౌత్రకమ్   ।
సర్వసమ్పత్సమాయుక్తమైశ్వర్యం  పఠనాల్లభేత్  ॥ ౫౯॥

న భయం తస్య వజ్రాత్తు  చక్రాచ్ఛూలాద్భవేత్  కదా ।
శఙ్కరాదేర్మహాదేవ పఠనాదస్య నిత్యశః ॥ ౬౦॥
యం యం చిన్తయతే మర్త్యస్తం  తం ప్రాప్నోతి  శాశ్వతమ్ ।
పఠనాదస్య విఘ్నేశ పఞ్జరస్య  నిరన్తరమ్ ॥ ౬౧॥
లక్షావృత్తిభిరేవం స సిద్ధపఞ్జరకో   భవేత్ ।
స్తమ్భయేదపి సూర్యం తు బ్రహ్మాణ్డం   వశమానయేత్ ॥ ౬౨॥
(॥ ఓం తత్సదితి శ్రీమదాన్త్యే  పురాణోపనిషది శ్రీమన్మౌద్గలే   మహాపురాణే
అష్టమే  ఖణ్డే ధూమ్రవర్ణచరితే   మార్గశీర్షమాసమాహాత్మ్యే   వజ్రపఞ్జరకథనం   నామ
త్రయోవింశోఽధ్యాయః  ॥ ౮.౨౩)
ఇతి శ్రీగణేశప్రోక్తమ్    శ్రీగణేశవజ్రపఞ్జరస్తోత్రం     సమ్పూర్ణమ్  ।
- ॥ ముద్గలపురాణం  అష్టమః  ఖణ్డః  । అధ్యాయః ౨౩ । ౮.౨౩ ౩౮-౬౨॥

